Vendim nr. 50, datë 01.06.2009


Kolegji i Gjykatës Kushtetuese të Republikës së Shqipërisë, i përbërë nga:

Vladimir Kristo,
Kryetar i Gjykatës Kushtetuese

Kujtim Puto,

Anëtar i
“
“



Petrit Plloçi,

Anëtar i
“
“


në datë 01.06.2009, mori në shqyrtim paraprak kërkesën me nr.50 Akti, që i përket:

K Ë R KU E S:
TAHIR SULI

O B J E K T I:  
Shfuqizimi si i papajtueshëm me Kushtetutën i vendimit nr.397, datë 30.03.2007 të Kolegjit Civil të Gjykatës së Lartë (Dhomë Këshillimi).  

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:

Kërkuesi Tahir Suli ka qenë punonjës i KESH Sh.a, në zonën Dibër, me detyrën lexues (faturues). Me vendimin datë 11.10.2004 të Drejtorit të Përgjithshëm të KESH, ndaj tij është marrë masa e largimit nga detyra. Duke mos qenë dakord me këtë vendim, kërkuesi i është drejtuar me padi gjykatës, duke kërkuar anullimin e aktit administrativ dhe detyrimin e palës së paditur për t’i paguar paditësit një vit pagë, shpërblimin për vjetërsi dhe një dëmshpërblim prej dy muajsh për mosrespektim të procedurës për zgjidhjen e kontratës, parashikuar nga Kodi i Punës. Gjykata e Rrethit Gjyqësor Tiranë, me vendimin nr.2307, datë 20.04.2005, ka vendosur pranimin e pjesshëm të padisë, duke detyruar KESH Sh.a. t’i paguajë paditësit 2 muaj pagë për mosrespektim të procedurave të zgjidhjes së kontratës së punës dhe rrëzimin e padisë për pjesën tjetër të saj. Gjykata e Apelit Tiranë, me vendimin nr.745, datë 16.06.2006, ka vendosur lënien në fuqi të vendimit të mësipërm të Gjykatës së Rrethit Gjyqësor Tiranë. Kolegji Civil i Gjykatës së Lartë, në dhomë këshillimi, me vendimin nr.00-2007-342 (397), datë 30.03.2007, ka vendosur mospranimin e rekursit të paraqitur nga Tahir Suli.  

Kërkuesi pretendon, përpara Gjykatës Kushtetuese, se vendimi i Kolegjit Civil është pasojë e një procesi të parregullt ligjor, duke parashtruar se, shkaqet e ngritura në rekurs janë nga ato të parashikuara nga neni 472 i K.Pr.Civile, dhe në këto kushte ky kolegj duhej ta kishte kaluar çështjen për shqyrtim në seancë gjyqësore. 

Kolegji i Gjykatës Kushtetuese vlerëson, se pretendimi i kërkuesit është haptazi i pabazuar. 

Gjykata Kushtetuese, tashmë me një jurisprudencë të konsoliduar në këtë drejtim, ka vlerësuar se, bazuar në nenin 480 të K.Pr.Civile, është kompetencë e Kolegjit Civil në dhomën e këshillimit të analizojë dhe vlerësojë nëse shkaqet e ngritura në rekurs janë në përputhje me kërkesat e ligjit, pra të nenit 472 të po këtij Kodi. Në rast se Kolegji në dhomën e këshillimit krijon bindjen se shkaqet e ngritura në rekurs objektivisht nuk ekzistojnë në dosjen gjyqësore, atëherë është në funksionin e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore (Shih vendimet e Gjykatës Kushtetuese nr.10, datë 02.04.2009; nr.2, datë 16.02.2006). Pra, dhe në rastin në shqyrtim, zgjidhja e çështjes me mospranim në dhomë këshillimi, nuk i ka cenuar kërkuesit të drejtën për një proces të rregullt ligjor. 

Sa më sipër, Kolegji i Gjykatës Kushtetuese konkludon, se kërkesa nuk mund të pranohet për gjykim në seancë plenare. 

PËR KËTO ARSYE;

Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

